Հավելված N 9
Հաշվետվություն
«Հայաստանի Հանրապետությունում հաշմանդամների սոցիալական պաշտպանության մասին» ՀՀ օրենքի 42-րդ հոդվածի համաձայն
ՀՀ կառավարության 2011 թ. սեպտեմբերի 30-ի N 38 արձանագրային որոշմամբ հաստատված «Հաշմանդամների սոցիալական պաշտպանության 2011 թվականի տարեկան ծրագրի և միջոցառումների ցանկի նախագծերին հավանություն տալու մասին» արձանագրային որոշման իրականացման վերաբերյալ

Ելնելով «Հաշմանդամների սոցիալական պաշտպանության 2006-2015թթ. ռազմավարության» դրույթներից, տարվա ընթացքում շարունակվել են աշխատանքները հաշմանդամներին հասարակություն ինտեգրման ուղղությամբ:
Հաշմանդամների սոցիալական պաշտպանության բնագավառում իրականացվել են միջոցառումներ` նպատակաուղղված հանրապետությունում հաշմանդամության սոցիալական մոդելի ներդրման, հաշմանդամների սոցիալական ներառման, հավասար իրավունքների ու հավասար հնարավորությունների ապահովման, հասարակական կյանքի բոլոր բնագավառներում հաշմանդամների համար մատչելի միջավայրի ստեղծման, նրանց բժշկասոցիալական վերականգնման, կրթական ու զբաղվածության ծրագրերի իրականացման, պրոթեզաօրթոպեդիկ և վերականգնողական պարագաներով ապահովման և այլ ծառայությունների տրամադրման ուղղությամբ:
Մշակվել է «Հաշմանդամների սոցիալական պաշտպանության 2012 թվականի տարեկան ծրագրի և միջոցառումների ցանկի նախագծերին հավանություն տալու մասին» արձանագրային որոշման նախագիծը: Այն հաստատվել է ՀՀ կառավարության 2011 թվականի սեպտեմբերի 29-ի թիվ 38-Ն արձագրային որոշմամբ:
Լրամշակվել են «Հաշմանդամություն ունեցող անձանց իրավունքների պաշտպանության և սոցիալական ներառման մասին» ՀՀ օրենքի և «Աշխատունակության կորստի աստիճանի որոշման հիման վրա հաշմանդամության սահմանման մոդելին անցնելու հայեցակարգը և հայեցակարգի իրականացումն ապահովող միջոցառումների ժամանակացույցը հաստատելու մասին» Հայաստանի Հանրապետության Կառավարության արձանագրային որոշման նախագծերը: Նշված հայեցակարգը հաստատվել է 2011 թվականի դեկտեմբերի 8-ին` թիվ 48 արձանագրային որոշմամբ:

Շարունակվել են աշխատանքները Հաշմանդամություն ունեցող անձանց հարցերով զբաղվող ազգային հանձնաժողովի կողմից:
Բաժնի աշխատակիցները (մասնավորապես ազգային հանձնաժողովի աշխատանքները կանոնակարգող) մարզերում պարբերաբար իրականացնում են մոնիթորինգ, ուսումնասիրում հաշմանդամություն ունեցող անձանց համար ստեղծված պայմանները, մարզային հանձնաժողովներին տրամադրում մեթոդական օգնություն, տալիս համապատասխան ցուցումներ հաշմանդամ անձանց հավասար հնարավորությունների և իրավունքների ստեղծման ապահովման նպատակով:
2011 թվականի նոյեմբերի 15-ին հանձնաժողովը հայտարարել է հաշմանդամների իրավունքների պաշտպանության, նրանց խնդիրների իրազեկման միամսյակ, որի ընթացքում կազմակերպվել են բազմաթիվ միջոցառումներ: Պետական մարմինների, հասարակական կազմակերպությունների, ուսանողների հետ հանդիպումների ժամանակ քննարկվել են հաշմանդամների իրավունքների պաշտպանության, նրանց հասարակություն ինտեգրման գործընթացի ապահովմանը նպաստող և աջակցող պայմանները: 

2011 թվականին շարունակվել են հաշմանդամների բժշկական, սոցիալական և մասնագիտական վերականգնմանն ուղղված աշխատանքները: Իրականացվել և համակարգվել են Հաշմանդամների սոցիալական պաշտպանության 2011 թվականի տարեկան ծրագրով նախատեսված հաշմանդամների վերականգնման և պրոթեզաօրթոպեդիկ օգնության տրամադրման աշխատանքները: 
2011 թվականի ընթացքում հաշմանդամներն ապահովվել են պրոթեզաօրթոպեդիկ և վերականգնողական պարագաներով` 15320 ընդհանուր քանակով (այդ թվում տրամադրվել է լսողական սարք` 1142 հատ), որից 12277-ը` եվրոպական արտադրության, հաշմանդամի նստասայլակ` 479 հատ, վերին և ստորին վերջույթների պրոթեզներ` 894, սեղմիրան` 630, աղեկապ` 235, օրթեզ` 379, սուպինատոր` 492, ռեկլինատոր` 4, հենակ` 1051, ձեռնափայտ` 518, օրթոպեդիկ կոշիկ` 1466,5 զույգ, պրոթեզի կոշիկ` 2137 զույգ, կրծագեղձի պրոթեզ` 487, փոքր տրամաչափի սայլակ` 7, ծնկակալ` 6, քայլակ` 164, կատարվել է պարագաների վերանորոգում` 1286 հատ, ձայնաստեղծ սարք ստացել է 100 հաշմանդամ, 90 հաշմանդամի կատարվել է աչքի պրոթեզավորում, տրվել են լսողական սարքի ներդիրներ` 200 հատ (100 երեխայի):
Միջազգային և հասարակական կազմակերպությունների միջոցով 2011 թվականին ձեռք է բերվել 160 հատ «Օտիկոն» ֆիրմայի թվային լսողական ապարատ և տրամադրվել 85 երեխայի:
2011 թվականին եվրոպական արտադրության լսողական սարքեր են տրամադրվել 12-18 տարեկան երեխաներին և 19-25 տարեկան երիտասարդներին:
2011 թվականին իրականացվել են հաշմանդամների վերականգնողական օգնության տրամադրման և պետական պատվերի շրջանակում բուժհաստատություններ ուղեգրման աշխատանքները:
«Արթմեդ» բժշկական վերականգնողական կենտրոնում և «Սթրես» հոգեկան առողջության վերականգնողական կենտրոնում բուժվել և վերականգնման կուրս են ստացել համապատասխանաբար 643 և 336 հիվանդ: Հաշմանդամների բժշկական վերականգնումը հիմնականում իրականացվել է ՀՀ առողջապահության նախարարության հիվանդանոցներում: 
2011 թվականի ընթացքում շարունակվել է հաշմանդամների` պետության կողմից երաշխավորված անվճար բժշկական օգնության և սպասարկման ապահովումը պետական նպատակային ծրագրերի շրջանակներում: Պետական պատվերի շրջանակներում կազմակերպվել է հաշմանդամների ամբուլատոր-պոլիկլինիկական, մասնագիտացված ստոմատոլոգիական, հիվանդանոցային բուժօգնությունը, վերականգնողական և առողջարանային բուժումը, հատուկ և դժվարամատչելի ախտորոշիչ հետազոտությունների իրականացումը և դեղերով ապահովումը:
2012 թվականի հունվարի 1-ի դրությամբ «Զբաղվածության պետական ծառայություն» գործակալության տարածքային կենտրոններում գրանցված հաշմանդամություն ունեցող անձանց թիվը եղել է 1204:
«Մասնագիտական ուսուցում» ծրագրում ընդգրկվել է 118 հաշմանդամություն ունեցող անձ, որոնցից աշխատանքի են ընդունվել 14-ը:
«Ձեռնարկատիրական գործունեության պետական գրանցման համար գործազուրկներին և հաշմանդամներին պետական աջակցություն» ծրագրով ֆինանսական աջակցություն է ցուցաբերվել 4 հաշմանդամություն ունեցող անձի:
«Աշխատաշուկայում անմրցունակ անձանց աշխատանքի տեղավորման աջակցության նպատակով աշխատավարձի մասնակի փոխհատուցում գործատուին» ծրագրում տարվա ընթացքում ընդգրկվել է 116 հաշմանդամություն ունեցող անձ:
«Աշխատանք փնտրող չզբաղված հաշմանդամների համար աշխատատեղերի հարմարեցումը գործատուի մոտ» ծրագրով հարմարեցվել է 11 աշխատատեղ: 

Իրականացված ծրագրերի և միջոցառումների (նաև միջազգային կազմակերպությունների հետ) արդյունքում աշխատանքի է տեղավորվել 180 հաշմանդամություն ունեցող անձ, որոնցից 135-ը` ծրագրերի արդյունքում: 

Հանրապետությունում հատուկ կրթություն կազմակերպվել է 24 հատուկ հանրակրթական ուսումնական հաստատություններում, որոնցից 22-ը նախատեսված է կրթության առանձնահատուկ պայմանների կարիք ունեցող երեխաների համար, իսկ 2-ը` հակասոցիալական վարք ցուցաբերած երեխաների համար: Կրթության առանձնահատուկ պայմանների կարիք ունեցող երեխաների հատուկ հանրակրթական ուսումնական հաստատություններում սովորում են շուրջ 2700 երեխաներ:
2011 թվականին ներառական կրթություն իրականացնող հանրակրթական դպրոցների ցանկը համալրվել է 16 դպրոցով: Հանրապետության 81 ներառական կրթություն իրականացնող դպրոցներում սովորում է շուրջ 1700 կրթության առանձնահատուկ պայմանների կարիք ունեցող երեխա: 

Երևանի բժշկահոգեբանամանկավարժական գնահատման կենտրոնի կողմից (ներառյալ մասնաճյուղերը) 2011 թվականի ընթացքում իրականացվել է շուրջ 2200 երեխայի կրթական կարքիների գնահատում, նրանց հանրակրթությունը կազմակերպելու նպատակով: 

2011 թվականի ընթացքում մշակվել, տպագրվել և ձեռք է բերվել 11 անուն ուսումնամեթոդական ձեռնարկ և այլ ուսումնական նյութեր կրթության առանձնահատուկ պայմանների կարիք ունեցող երեխաների կրթության կազմակերպման համար: Ուսումնաօժանդակ գրականությունը տրամադրվել է հատուկ և ներառական կրթություն իրականցնող դպրոցներին:
«Հայաստանի Հանրապետությունում հաշմանդամների սոցիալական պաշտպանության մասին» ՀՀ օրենքի համաձայն, «Հաշմանդամներին մատուցվող ծառայություններ» ծրագրի շրջանակում 2011 թվականից շարունակվել է իրականացվել ուշ տարիքում տեսողությունը կորցրած հաշմանդամների համար հատուկ տառատեսակներով գրքերի պատրաստման և «Խոսող գրքերի» ձայնագրության ծրագիրը, որի համար պետական բյուջեից հատկացվել է 10.5 մլն դրամ: Տարվա ընթացքում ծրագիրն իրականացվել է ամբողջությամբ:
Տեսողության խնդիրներ ունեցող անձանց հասարակություն ինտեգրելու, նրանց ուսուցման և աշխատանքի համար մատչելի պայմաններ ապահովելու նպատակով 2011 թվականի պետական բյուջեից միջոցներ են հատկացվել տեսողությունից 1-ին խմբի հաշմանդամներին և հաշմանդամ երեխաներին «Արև» համակարգի ուսուցման և համակարգչային տեխնիկայով ապահովման համար: Տարվա ընթացքում նշված ծրագրում ընդգրկվել են 10 հաշմանդամ (8,124.0 հազ. դրամ):
Պետական աջակցություն է ցուցաբերվել «Փրկություն» հասարակական կազմակերպության մտավոր խնդիրներ ունեցող հաշմանդամ երիտասարդների սոցիալ-վերականգնողական ցերեկային խնամքի կենտրոնին (16,486.6 հազ.դրամ` 24 աշխատակցի աշխատավարձի վճարման համար):
Հաշմանդամների հանրապետական շտեմարանում 01.01.2012թ. դրությամբ հաշվառված է 176485 հաշմանդամություն ունեցող անձ, որից մինչև 18 տարեկան` 8038:
Առաջին անգամ հաշմանդամ է ճանաչվել 15352 անձ, որը նախորդ տարվա համեմատ նվազել է 695-ով: Նրանցից 5.6%-ին սահմանվել է հաշմանդամության 1-ին խումբ, 37.7%-ին` 2-րդ խումբ, 50.5%-ին` 3-րդ խումբ, իսկ 6.2%-ին` «հաշմանդամ երեխա» կարգավիճակ: Վերափորձաքննվել է 56577 անձ, 1621-ը հաշմանդամ չեն ճանաչվել: 
Հաշմանդամների տվյալների բանկի կատարելագործման և շահագործման աշխատանքներն իրականացվում են մշտապես:
«Նորք» տեղեկատվա-վերլուծական կենտրոնում ստեղծվել է պրոթեզաօրթոպեդիկ պարագաների տրամադրման հաշվառման բազա:
Մշտապես համագործակցելով հաշմանդամների հարցերով զբաղվող հասարակական կազմակերպությունների հետ` աջակցություն է ցուցաբերվել հաշմանդամների հասարակություն ինտեգրմանն ուղղված` նրանց կողմից մշակված ծրագրերի իրականացմանը: Կազմակերպվել են հաշմանդամների հիմնահարցերի, նրանց համար հավասար (մատչելի) պայմաններ ապահովելուն ուղղված լայն քննարկումներ:
Տրանսպորտային միջոցների հարմարեցման, հատուկ տրանսպորտային միջոցների ձեռքբերման հարցը քննարկվել է քաղաքապետարանի ստորաբաժանումների և հասարակական կազմակերպությունների հետ: Այդ ուղղությամբ քաղաքապետարանի կողմից կատարվել են աշխատանքներ, սակայն թե քաղաքաշինության, թե տրանսպորտային սպասարկման ոլորտներում հաշմանդամների համար մատչելիությունը դեռևս ապահովված չէ:
Հաշմանդամների համար հավասար պայմանների ստեղծման և հավասար հնարավորությունների ապահովման գործընթացի շրջանակներում որոշ հեռուստաընկերություններ իրականացնում են սուրդոթարգմանություն: 

Հաշմանդամների սոցիալական սպասարկումը տուն-ինտերնատներում և տնային պայմաններում իրականացվել է մշտապես` պետական բյուջեի միջոցների հաշվին: Տնային պայմաններում սոցիալական սպասարկում ստացողների թվի (1500) շուրջ 30%-ը հաշմանդամ են: Գյումրիի հաշմանդամների և տարեցների տուն-ինտերնատում (160) և Վարդենիսի նյարդահոգեբուժական տուն-ինտերնատում (450) խնամվողների գերակշիռ մեծամասնությունը հաշմանդամ են:
Վարդենիսի նյարդահոգեբուժական տուն-ինտերնատին կից գործում է հոգեկան առողջության ցերեկային կենտրոն, որտեղ խնամքի և սոցիալական սպասարկման ծառայություններ են ստանում հոգեկան առողջության խնդիրներ ունեցող շուրջ 50 անձ:
Ելնելով «Հաշմանդամների սոցիալական պաշտպանության 2006-2015թթ. ռազմավարության» դրույթներից` պետության կողմից առաջին անգամ «Առաքելություն Հայաստան» հասարակական կազմակերպությանը պատվիրակվել են 4200 միայնակ տարեցի ու հաշմանդամի (հաշմանդամների թիվը սպասարկվողների ընդհանուր թվի մոտ 30%-ն է) տնային պայմաններում խնամքի և սոցիալական սպասարկման ծառայություններ, որի համար 2010թվականին կազմակերպությանը հատկացվել է 197,052.0 հազ. դրամ` 279 աշխատողների աշխատավարձը փոխհատուցելու և 2200 ծերի ու հաշմանդամի մեկանգամյա սննդի ապահովման համար:
Բաժնի աշխատակիցները ակտիվ համագործակցում են հաշմանդամություն ունեցող անձանց հարցերով զբաղվող հասարակական կազմակերպությունների հետ, մասնակցում նրանց կողմից կազմակերպվող հաշմանդամների հիմնահարցերին վերաբերող կլոր սեղանների և քննարկումների:

